
Ania ti Nagkaddua a Sakit 
(Dual Diagnosis)?

Ti kayat a saw-en ti nagkaddua a sakit, 
sagsagabaen ti maysa a tao ti agpada a 
sakit ti panagpampanunot ken problema 
iti arak wenno droga. Daytoy a kasasaad 
ket maaw-awagan nga “aggiddan a 
sakit” (co-occurring disorder), gapu ta 
aggiddanda a mapasamak. Mabalin a 
makabannog la unay nga imatonan ti 
maysa laeng kadagitoy a problema. No 
inayonmo dagiti adu nga aggigiddan a 
senyales a mangparigat ti mangduktal ti 
sakit, dakkel a karit ti mangbirok ti umno 
a panangagas. Tapno nasayaat ti 
pagbanagan ti panangagas, nasken nga 
aggiddan a maagasan ti dua a sakit. 
Daytoy ket gapu ta apektaranna ti amin a 
benneg ti panagbiag ti pasiente ken 
pangatoenna unay ti risgoda kadagiti ad-
adu pay a problema no di maagasan.  

Ania a problema ti immun-
una, ti sakit ti 

panagpampanunot wenno ti 
problema iti droga? 

Masansan nga umuna a rumsua ti 
problema ti salun-at ti panagpampanunot. 
Tapno laeng sumayaat ti panagriknana, 
agusar ti pasiente kadagiti droga wenno 
arak, nga agbanag iti pannakaigamer. 
Kadagiti dadduma a kaso, immuna ti 
problema iti arak wenno droga nga iti 
agbayag ket agbanag iti nalaus a 
kinaliday, panagdandanag, ken dagiti 
nakarkaro a problema ti rikna ken 
panagpampanunot. Aniaman ti 
pakaigapuanna, ti umuna nga addang 
tapno agbiagka a nasalsalun-at ket 
dalusam ti nagunegmo tapno mairuar 
dagiti bambanag a makadadael ti salun-
atmo. Ti kasayaatan koma ket 
panangdalus ti uneg ti bagi kadagiti 
makasabidong a bambanag 
(detoxification), aglalo dagiti arak ken 
droga. Nasken nga isayangkat daytoy ti 
maysa a doktor ken mabalin nga agpaut 
daytoy a wagas iti sumagmamano nga 
aldaw agpatingga ti nasursurok ngem 
makalawas, depende no ania dagiti droga 
nga inus-usar ti pasiente ken no kasano 
kabayagna nga inus-usar dagitoy.  

Datos maipanggep ti 
Nagkaddua a Sakit

Agarup 50% kadagiti tattao nga addaan 
kadagiti nakaro a diperensia ti 
panagpampanunot ket naapektaran ti 
problema iti droga.

16% kadagiti nakabalud ti mapattapatta 
nga addaan kadagiti nakaro a problema iti 
panagpampanunot ken iti droga.

Ti mangparigat ti mangduktal 
ti Nagkaddua a Sakit

Mabalin a narigat a malasin ti nagkaddua a 
sakit gapu ta dagiti senyales ti maysa a 
sakit ket masansan a kasla met la kadagiti 
senyales ti maikadua a sakit. Adu kadagiti 
senyales ti panagabusar ti droga, kas ti 
nakaro a panagdandanag, nalaus a 
kinaliday, di normal a panagatap, madi a 
panangipagarup ken panagammangaw ti 
kapadpada dagiti senyales ti sakit ti 
panagpampanunot.  Ti dakkel nga epekto 
dagitoy a senyales iti panagbiag ti maysa a 
tao, kas koma ti dakkel a panagkapuy ti 
kabaelanna a mangtaripato ti bagina ken ti 
panagobrana, ket senyales pay ti problema 
ti salun-at ti panagpampanunot. 

Nalaka a pagarupen dagiti pamilia dagiti 
tattao nga adda sakit ti 
panagpampanunotda ken dagiti propesional 
a mangag-agas kadagitoy a kaso a nalag-an 
laeng ti problema ti pasiente iti droga ken 
arak. Maigapu daytoy iti sumagmamano a 
rason: makausar dagiti adik iti droga a saan 
nga am-ammo ti pamiliada; dagiti senyales 
ti panaggargaraw mainaig ti panagusar ti 
droga ket kas met la dagiti senyales ti sakit 
ti panagpampanunot; mabalin a narigat a 
lasinen dagiti dua; ken nabayag pay nga 
adalen dagiti narikut nga epekto ti 
panagabuso ti droga ken sakit ti 
panagpampanunot.



Panangadal

Iraman ti nasayaat a panangagas ti 
kumpleto a pakasaritaan dagiti senyales – 
kaano a nangrugi, kasano kapaut, kasano 
kakaro, no napadasanen ti pasiente 
dagitoy iti napalabas, ket no kasta, no 
naagasan dagiti senyales ken ania ti 
pinangagas. Maysa pay, gapu ta dagiti 
gagangay nga us-usaren a droga ket 
mabalin a pakaigapuan dagiti senyales a 
kapadpada ti sakit ti panagpampanunot, 
mabalin nga eksamenen ti isbo ti pasiente 
kadagiti ospital wenno opisina dagiti 
dodoktor tapno maammoan no adda 
dagitoy a droga iti isbo ti pasiente. 
Saludsodento pay ti doktor no 
makapampanunot ti pasiente maipanggep 
ti pannakatay wenno panagpakamatay. 

Adda inaramid ti Administrasion dagiti 
Serbisio iti Panagabuso ti Droga ken 
Salun-at ti Panagpampanunot (SAMHSA) a 
wagas a pangadal. Nasken a suroten ti 
mangimatmaton ti kasom dagiti 
sumaganad nga addang: Ammoenna ken 
urnongenna dagiti masapul pay nga 
impormasion; Kitaenna no adda 
nagkaddua a sakitmo; Ammoenna no ania 
nga ahensia ti kangrunaan a 
mangimatonto iti kasom (sangay ti salun-
at ti panagpampanunot wenno sangay ti 
panagabuso ti droga); Ammoenna ti klase 
ti pannakataripato a masapulmo; 
Ammoenna no ania ti nasakitmo; 
Ammoenna ti disabilidadmo ken ti 
kimmapsut a parte ti bagim; Ammoenna 
dagiti pagpigsaam ken dagiti suporta; 
Ammoenna dagiti pagproblemaam a 
bambanag; Ammoenna no kasano 
kadakkel ti nagbalbaliwam; ken Planoenna 
ti pannakaagasmo.   

Dagiti Karbengam

No usarem dagiti serbisio iti salun-at ti 
panagpampanunot, adu ti karbengam. 
Mairaman ti karbengan a matratar a 
nasayaat ken narespetoan; ti karbengan a 
maipaayan kadagiti serbisio ken ag-agas 
no kaano a masapulmo dagitoy; ti 
karbengan a maikkan ti impormasion 
maipanggep kadagiti madi nga epekto ti 
agasmo, ken, no mabalin, dagiti pagpiliam 
nga ag-agas. 

Pagpilian a Panangagas

Ad-adu ita dagiti mabukbukel a programa 
nga aggiddan a pangagas ti dua a sakit. 
Dagitoy ti kasayaatan a wagas a pangagas  
ti nagkaddua a sakit. No mausar ti wagas 
a timpuyog ti adu nga espesialista, 
nangatngato ti tsansa nga umimbag ti 
pasiente. Gapuanan daytoy tapno 
dakdakkel ti namnama dagiti pamiliada 
ken dagiti agsagsagaba ti dua a sakit.  

Maysa pay, napateg a paset ti wagas a 
panangagas tay panangiyadal iti pasiente 
ken pamiliada maipanggep ti nagkaddua a 
sakit, dagiti senyales daytoy, ken dagiti 
ag-agas a mairesreseta tapno agasan ti 
sakit. Makatulong pay daytoy iti pamilia 
ken gagayyem ti pasiente. 

Nagkaddua a Sakit iti 
Kulturam

No sabali ti panangipapan ti kulturam iti 
sakit ti panagpampanunot ken panagusar 
ti droga, ibagam koma iti doktormo, 
narsmo, wenno ti mangimatmaton ti 

kasom. Daytoy ket tapno makitami 
manipud ti panirigam no ania ti 
panangipapanyo iti panagusar ti droga ken 
sakit ti panagpampanunot, dagiti tradisional 
a mangngagas iti gimong nga ayanmo, ken 
dagiti wagas ti panangagas a maus-usar iti 
kulturam wenno pammatim.  Ken no 
kayatmo ti mangipatarus ti lengguahe a 
tumulong kenka a makipatang iti doktormo, 
ipakaammom laeng iti mangimatmaton ti 
kasom ket ikkandakanto ti maysa nga awan 
ti bayadam. 

Para ti ad-adu pay nga impormasion 
maipanggep ti nagkaddua a sakit, 
makiumanka iti kaasitgan kenka a klinika ti 
salun-at ti panagpampanunot. 


